
 
 
 

ზოგადსაგანმანათლებლო დაწესებულება შპს „პოლიგლოტის“ 

გასაჩივრების წესი და პროცედურა 

 
 
მუხლი 1. ზოგადი დებულებები 

1. წინამდებარე დებულება მიზნად ისახავს სკოლაში სამართლიანი და გამჭვირვალე პროცედურის 

დანერგვას, სასკოლო საზოგადოების წევრთა უფლებების რეალიზაციის ხელშეწყობას, სკოლის მიერ 

მიღებული გადაწყვეტილებებისა და  სასკოლო ცხოვრებაში მომხდარი ფაქტების შესწავლისა და 

გადასინჯვის მექანიზმის მოწესრიგებას. 

2. წინამდებარე დებულების ამოცანაა სკოლის მოსწავლეთა, მშობლების/კანონიერი 

წარმომადგენლების, მასწავლებლების და სკოლაში დასაქმებული სხვა პირების უფლებათა დაცვის 

ობიექტური მექანიზმის დანერგვა. 

3. სკოლა ვალდებულია უზრუნველყოს წინამდებარე დებულების საჯაროობა და ხელმისაწვდომობა 

ყველა დაინტერესებული პირისათვის. აღნიშნული მიზნის მისაღწევად შესაძლებელია, დებულება 

გამოქვეყნდეს სკოლის ვებ-გვერდზე, გამოიკრას სკოლის შენობაში თვალსაჩინო ადგილას, ჩატარდეს 

გაცნობითი შეხვედრები და სხვ. 

4. წინამდებარე დებულების საჯაროობის უზრუნველყოფაზე პასუხისმგებელია სკოლის 

დირექტორის მოადგილე, საორგანიზაციო საკითხების მართვის მენეჯერი და სკოლის 

ოფისმენეჯერი. 

 
 
მუხლი 2. გასაჩივრების უფლება და მისი რეალიზაციის პრინციპები 

1. მოსწავლეს, მშობელს/კანონიერ წარმომადგენელს, მასწავლებელსა და სკოლაში დასაქმებულ სხვა 

პირებს უფლება აქვთ, თავიანთი უფლებებისა და თავისუფლებების დასაცავად გაასაჩივრონ 

მასწავლებლისა და სკოლის ადმინისტრაციის მიერ მიღებული გადაწყვეტილებები და სხვადასხვა 

ქმედებები, რომელსაც მიიჩნევენ არამართზომიერად. 

2. სკოლა ვალდებულია შექმნას საჩივრების დამოუკიდებელი და მიუკერძოებელი განხილვის 

ეფექტიანი საშუალება, რომელიც არ უნდა ახალისებდეს მოსწავლის/დასაქმებულის 

არაკეთილსინდისიერ ქცევას, მიმართული უნდა იყოს ობიექტური გარემოებების დადგენისკენ და 

უნდა უზრუნველყოფდეს მოსწავლისა და სხვათა უფლებების პატივისცემასა და დაცვას. 

3. დაუშვებელია ნებისმიერი სახის ძალადობა, შევიწროება ან რაიმე ნიშნით დისკრიმინაცია 



არამარტო სკოლის ტერიტორიაზე სასკოლო პერიოდში, არამედ არასასკოლო პერიოდში, სკოლის 

გარეთაც: სოციალურ ქსელში, ელექტრონული ფოსტით, ტელეფონით გაგზავნილი მესიჯების ან სხვა 

სახით. 

 

მუხლი 3. განცხადება/საჩივრის განხილვის წესი 

1. კანონმდებლობითა და შრომის შინაგანაწესით გათვალისწინებული უფლებების დარღვევის 

შემთხვევაში სასკოლო საზოგადოების ნებისმიერ წევრს უფლება აქვს წერილობითი საჩივრით 

მიმართოს სკოლის დირექტორს. პრეტენზიის  საფუძველი  შეიძლება  გახდეს: გადაწყვეტილება 

(ქმედება ან უმოქმედობა). 

2. განცხადება/საჩივარი  შედგენილი უნდა იყოს მოქმედი კანონმდებლობის შესაბამისად და 

რეგისტრაციაში უნდა გატარდეს სკოლის მიერ დადგენილი წესით; 

3. განცხადება განიხილება რეგისტრაციიდან 10 სამუშაო დღის ვადაში; 

4. საჩივრის განხილვა ხდება მისი რეგისტრაციიდან ერთი თვის ვადაში. საჩივრის განხილვის ვადა  

შეიძლება გაგრძელდეს დამატებით ერთი თვის ვადით; 

5. განცხადება/საჩივარი შედგენილ უნდა იქნას წერილობითი ფორმით და უნდა შეიცავდეს: 

✓ სკოლის  დასახელებას; 

✓ განმცხადებლის ვინაობასა და მისამართს (საკონტაქტო ტელეფონის ნომრის მითითებით); 

✓  მოთხოვნას; 

✓  გარემოებებს, რომლებიც საფუძვლად უდევს მის მოთხოვნას; 

✓ განცხადების/საჩივრის წარდგენის თარიღსა და ხელმოწერას; 

✓ განცხადებაზე/საჩივარზე დართული დოკუმენტების ჩამონათვალს (ასეთის არსებობის 

შემთხვევაში); 

✓ გასაჩივრებული გადაწყვეტილების დასახელებას (საჩივრის შემთხვევაში). 

6. დისციპლინური გადაცდომის შესწავლის მოთხოვნით, სკოლის დირექტორისათვის მომართვის 

შემთხვევაში, მოქმედებს საკითხის განხილვისა და დისციპლინური პასუხისმგებლობის განსაზღვრის 

შინაგანაწესით დადგენილი წესები. 

 

მუხლი 4. მოსწავლის უფლების დარღვევის შემთხევაში მიმართვის განხილვის წესი 

1. ყველა მოსწავლეს აქვს უფლება წარადგინოს მიმართვა თავისი უფლებების დარღვევის გამო. 

მიმართვა უნდა იყოს კეთილსინდისიერი და ემსახურებოდეს სიმართლის დადგენას; 

2. სკოლის მოსწავლის მიმართვა შეიძლება ეხებოდეს მოსწავლის უფლებების დარღვევას უკანონო 

ქმედების შედეგად. მაგალითად:  თუ  მოსწავლეს მიაყენეს  ფიზიკური  ან  სიტყვიერი  შეურაცხყოფა,  

თუ  დაჩაგრეს და ა.შ; 



3. მოსწავლეს აქვს უფლება წარადგინოს მიმართვა ან დამოუკიდებლად, ან მშობელთან/კანონიერ 

წარმომადგენელთან  ერთად.  მიმართვა არ განიხილება, თუ მასში არ არის მითითებული 

განმცხადებლის ვინაობა და მისამართი,  რომელი უფლება დაირღვა და რას ითხოვს განმცხადებელი. 

 

მუხლი 5. მიმართვის განხილვის შედეგები 

1. მასწავლებლისა და სკოლაში დასაქმებული პირის მიმართ პრეტენზიას განიხილავს სკოლის 

დირექტორი, სკოლის რომელიმე მოსწავლის  მიმართ პრეტენზიას განიხილავს დირექტორი; 

2. ნებისმიერი მიმართვის განხილვისას სკოლის დირექტორი ვალდებულია მოუსმინოს მოსწავლეს  

და  მის თანაკლასელებს,  მიმართვასთან დაკავშირებულ სხვა პირებს, მოიპოვოს მტკიცებულებები.  

3. დირექტორი უფლებამოსილია საქმის გარემოებების სრულყოფილად შესწავლის შედეგად მიიღოს 

ქვემოთ ჩამოთვლილი გადაწყვეტილებებიდან ერთ-ერთი: 

ა) საჩივრის დაკმაყოფილების შესახებ; 

ბ) საჩივრის ნაწილობრივ დაკმაყოფილების შესახებ; 

გ) საჩივრის დაკმაყოფილებაზე უარის თქმის შესახებ. 

4. ამ მუხლის მე-3 პუნქტით განსაზღვრული გადაწყვეტილებები უნდა გაფორმდეს წერილობით. 

5. სკოლის დირექტორის გადაწყვეტილება და მისი ქმედება ან უმოქმედობა შეიძლება გასაჩივრდეს 

კანონით დადგენილი წესით სასამართლოში. 

 

მუხლი 6. დასკვნითი დებულებები 

1. წინამდებარე წესის მიღება ხდება სკოლის დირექტორის მიერ ბრძანების გამოცემის გზით. 

2. წესში ცვლილებებისა და დამატებების შეტანა ხდება ამ მუხლი პირველი პუნქტით განსაზღვრული 

წესით. 


